
Gurutzeak eskolan: askatasun edo ezarpen? 
Estrasburgoren epai batek dio haurrak euren ideien arabera hezteko gurasoen eskubidea urratu dezakeela ikasgelan gurutzea egoteak

Askotariko iritziak dituzte auziaren gainean BERRIAk galdetutako hezkuntza eragileek 
Ainhoa Sarasola
Lehen aldiz, hezkuntzari lotuta, erlijio ikurren gaineko epaia kaleratu zuen azaroan Estrasburgoko Giza Eskubideen Auzitegiak. Eskola publikoetako ikasgeletan gurutzea egoteak «urratu egiten du haurrak beren sinesteen arabera hezteko gurasoek duten eskubidea», Estrasburgoko Auzitegiaren arabera. Halaber, Eliza katolikoaren ikur nagusia ikasgeletan jartzeak «ikasleen erlijio askatasuna» urratu dezakeela jasotzen du ebazpenak. Eztabaida juridikoaz gain, ika-mika politiko eta soziala ekarri du erabakiak. Eskoletatik gurutzea eta gisako ikurrak kentzeari buruz mintzatu da BERRIA hezkuntzako zenbait eragilerekin. 

Soile Lautsi Italiako herritarrak 2002an jarritako salaketaren harira iritsi da epaia. Italiako auzitegietan ezezkoa jaso ostean -gurutzeak «funtzio sinboliko oso hezitzailea» duela adierazi zuen 2006an Italiako Estatu Kontseiluak-, Estrasburgora jo zuen, bere bi seme-alabek ikasten zuten eskola publikoko ikasgeletan horman gurutzea egoteak urratzen zizkiolakoan ama den aldetik dituen eskubideak. Haurrei ikur erlijiosoa inposatzen zitzaiela salatu zuen. Eta arrazoia eman zion Estrasburgok. Italiako Gobernuak iragarria du helegitea jarriko duela, gurutzea erlijio ikurra ez ezik herrialdearen ikurra ere badelakoan.

Oraindik ez da jakina nola eragingo duen epaiak Euskal Herriko eskoletan. Frantziako Gobernuaren menpeko eskoletan ez da erlijio ikurrik ametitzen. Espainiako Gobernuko presidente Jose Luis Rodriguez Zapaterok, berriz, duela aste batzuk adierazi zuen orain ez direla ikurrak kentzea aztertzen ari, eta «ahalik eta adostasun handiena» biltzen saiatuko direla erabakia hartzeko, betiere «Konstituzioa eta pluraltasuna errespetatuz». Data zehatzik jarri ez badu ere, Madril Erlijio eta Kontzientzia Askatasunaren Legea aldatzeko proiektua lantzen ari da, «Konstituzioak Estatuari aitortzen dion laikotasunean sakontzeko» eta «gizartearen pluraltasunera egokitzeko» asmoz. 

Eztabaidaren inguruan duten iritzia jasotzeko, Nafarroako Gobernura, Euskal Kristau Eskolara eta zenbait guraso elkartetara jo du BERRIAk. Nafarroako Gobernuko Hezkuntza Departamentuak adierazi du auzia ez dagoela mahai gainean eta ez dagoela inolako salaketarik, Nafarroan eskoletan gurutzeak egonagatik. «Ez badago inolako arazorik, ez dugu geuk jarriko mahai gainean». Hezkuntza Departamentuak erantsi du salaketarik edo arazorik izango balitz beharrezko erabakiak hartuko lituzkeela. 
Eztabaida ikurraren esanahiaz 
Euskal Kristau Eskolaren ustez, «estatu akonfesional batean, gizartean aniztasun handia dago, eta aniztasun horren barnean sor daitezke halako eztabaidak». Mikel Ormazabal Kristau Eskolako Gipuzkoako Lurralde ordezkariaren hitzetan, ikasgeletatik erlijio ikurrak kendu behar diren ala ez erabakitzeko, «baldintza batzuk» daude: publikoa edo pribatua den, gizartearen jatorrizko kultura, gurasoen eskubideak... Eta zenbait galdera egin ditu: «Erlijio ikurra kentzeko eskatzen denean, zer dago atzean: laikotasuna azpimarratzea edo laizismoa indartzea? Hau da, bizitzaren eta munduaren ikuspuntu baten kontra joatea? Gurutzea zer da, erlijio baten ikurra soilik, edo mendebaldeko Europan zerbait gehiago adierazten duen ikurra?». Hain zuzen, Ormazabalen ustez, «gurutzearen esanahia oso zabala da, eta mendebaldeko Europa honen oinarrian hainbat balio dituen ikur bat da, ez bakarrik erlijio ikur bat».

Haren ustez, «gizarte plural eta laiko honetan, normaltzat» har liteke ikastetxe publikoetan erlijio ikurrik ez jartzea. Gehitu du eskola publikoetako gurasoek, «dituzten eskubideak bermatuz», eska dezaketela erlijio ikurra mantentzea edo kentzea. Dena dela, beste ezeren gainetik heziketa proiektuak du garrantzia, Ormazabalentzat: «Erlijio ikurrak egotea edo ez egotea baino garrantzitsuagoa iruditzen zaigu ikastetxeetan lantzen den heziketa proiektuetan gizakiok ditugun eta landu behar ditugun balioak eskaintzea». Horien artean aipatu ditu elkartasuna zabaltzea, pertsonen eskubideak errespetatu eta lantzea, bakegile izatea, bortxakeria guztiak gaitzestea, eta «mendebaldeko Europaren oinarrizko kristau balioak ezagutzea», besteak beste.

Hala, itunpeko eskolei dagokienez, ohartarazi du bakoitzak bere heziketa proiektua duela eta halaxe azaltzen zaiela beti bertara jotzen duten gurasoei. Hala, argi du horrelako ikastetxe batera doanak badakiela zer-nolako proiektuan sartzen den: «Ikasle horren gurasoek, beren kabuz eta askatasun guztiarekin, aukeratu egiten dute. Hala, heziketa proiektu horretan erlijio ikurrik baldin bada, aldez aurretik gurasoek badakite zer aurkituko duten eta zer-nolako balioak landuko diren». Gurasoek duten aukeratzeko askatasun bera dute, Ormazabalen hitzetan, itunpeko ikastetxeek hori eskaini eta exijitzeko. «Itunpeko ikastetxe batek badu autonomia gai honetan».
Gurasoek, askotariko iritziak 
Gurutzearen esanahiaren inguruan, ez dira iritzi berekoak guraso elkarte guztiak. EHIGE Euskal Herriko Ikasleen Guraso Elkartearen ustez, «gurutzea ez da ikur kulturala denontzat, eta gure eskola denontzat da». Hartara, ikasgela publikoetatik halakoak kendu egin behar direla uste du Ana Eizagirre EHIGEko koordinatzaileak. «Gure eskola akonfesionala izanik, ezin du erlijio baten ikurra onartu, guztiona balitz bezala». Itunpeko ikastetxeek «nahi duten erabakia» har dezaketela dio, baina publikoek ez. «Familia guztiek dute erlijiosoa ez den eskola aukeratzeko eskubidea. Aukera hori irakaskuntza publikoan ematen da, eta ikastetxe orok errespetatu behar du erabaki hori».

Nafarroako Guraso Katolikoen Konfederazioaren ustez, berriz, gurutzeak ez lirateke kendu behar, eta, kentzekotan, eskola bakoitzak erabaki beharko luke. «Ikastetxe bakoitzeko eskola kontseiluak erabaki behar du», Alfonso Aparicioren hitzetan. Elkarte fededuna izanik, gurutzea «erabateko maitasun eta errespetu ikur» gisa ikusten dutela azaldu du, baita «sinestunak ez direnek edo sinestunak izanik beste erlijio batekoak direnek ere», haren ustez. «Ateoek, agnostikoek eta beste herrialde batzuetako sinestunek badakite maitasun eta bake ikurra dela». Hartara, Apariciok ez du ulertzen gurutzea gelan egoteak inor mindu dezakeenik. Administrazioak ez lukeela halako auzietan sartu behar dio, «giza eskubideen, Konstituzioaren edo Zigor Kodearen aurka nabarmen doan zerbait ez bada». 

Ez da iritzi berekoa Herrikoa, Gurasoen Elkarteen Nafarroako Federazioa. Ikasgeletan «gero eta sinesmen aniztasun handiagoa» dagoela nabarmendu du Pedro Rascon presidenteak. Horregatik, «eskola publikoak espazio neutroa» izan behar duela uste du. «Neutraltasun horrek berekin dakar ikurrek, edozein motatakoak direla ere, desagertu egin behar dutela, hor daudenen parte bat mindu dezaketen neurrian». 

«Europako kulturaren osagaia eta balio askoren sinbolo eta ikur da gurutzea. Zergatik utzi eskoletatik kanpo?»

JUAN MARIA URIARTE
Donostiako gotzaina 
«Harriduraz eta penaz» hartu du epaia Vatikanoak
Estrasburgoko Giza Eskubideen Auzitegiaren epaia «harriduraz eta penaz» hartu du Vatikanoak, Federico Lombardi bozeramaileak ebazpena jakin berritan adierazi duenez. Lombardiren hitzetan, gurutzea «beti izan da Jainkoarenganako maitasun eskaintzaren ikur bat, eta batasun nahiz bildutasun ikur bat gizadi osoarentzat». Horregatik, «zatitze, baztertze edo askatasunaren mugatze ikurtzat hartzea penaz» ikusten du Vatikanoak, eledunaren esanetan. Lombardiren iritziz, «larria da hezkuntzaren mundutik baztertu nahi izatea Italiaren historian eta kulturan erlijio balioek duten garrantziaren ikurra dena». Eta harrituta agertu da, auzitegiak halako gai batean esku hartzeagatik.

Gurutzeen gaineko Espainiako lehen epaiak ez du inor asebete
Estrasburgoko epaiaren ostean, auziari buruz Espainian kaleratutako lehen epaiak ez ditupozik utzi ez guraso katolikoak eta ez laikoak. Valladolideko eskola bateko hiru ikasleren gurasoek ikasgelatik gurutzea kentzeko eginiko eskaeraren harira, hilaren 14an ebazpena kaleratu zuen Gaztela eta Leongo Auzitegi Nagusiak. Gurasoen eskaerarik izatearen baitan dago ikurrak kentzea, auzitegiaren arabera. Epaian diotenez, kasu horretan hiru ikasle horiek dauden ikasgeletatik soilik endu behar dira gurutzeak, baina baita gune komunetatik ere, gurasoek hala eskatuz gero. Halere, auzitegiak uko egin dio ikur guztiak «modu orokorrean» kentzeko agindua emateari, «gutxiengo» baten eskaera izanik.
Leku publikoetan burka debekatu nahi du UMPk 
Leku publikoetan burka eramatea debekatzeko lege egitasmoa aurkeztuko du urtarrilean UMPk. Frantziako Gobernuburu Nicolas Sarkozyren alderdiaren egitasmoaren arabera, leku publikoetan ezingo da aurpegia osorik estali. 2004tik indarrean da andre musulmanei buruzapia erabiltzea debekatzen dien legea.
«Ez da soilik erlijio ikur bat: historiaren eta kulturaren zatia da, eta ez da ona gizarte batek bere historia ahaztea»
RICARDO BLAZQUEZ
Bilboko gotzaina
Lapurdin, Nafarroa Beherean eta Zuberoan, 1905etik indarrean da Elizaren eta Estatuaren banaketa bermatzen duen legea. Horren arabera, nahi duen sinesmena izan dezake herritarrak, baina egitura publikoetatik at.
Ipar Euskal Herriko eskoletan, ikurrik ez 
Aitor Renteria – Baiona
Frantzian, eta ondorioz Lapurdin, Nafarroa Beherean eta Zuberoan, Elizaren eta Estatuaren arteko banaketa bermatzen duen legea 1905ekoa da. Frantziako Iraultzaren ondotik, Estatuak Elizaren desjabetzea egin zuen, egoitzak eta elizak bereganatuz. Geroztik, Estatuak kudeatzen ditu katedralak eta eliza handiak. Txikienak herriko etxeen esku gelditzen dira. 

Frantziako Iraultzak Estatua aldeko indar harremanean utzi zuen Elizarekiko. Laikotasuna Errepublikaren oinarrietako bat izan da, eta eskola publikoa, ikuspegi hori hedatzeko eta barneratzeko lanabesa. Eskoletan ez dago neholako erlijio ikurrik, ez gurutzerik, ez santu irudirik. Ikasle eta familiek nahi duten sinesmena ukan dezakete, baina etxeko intimitatean, edo egitura publikoetatik kanpo, bederen.

1905az geroztik, erabat aldatu da gizartea. Frantziak jatorri ezberdinetako etorkinak hartu ditu, eta biziki emendatu da musulmanen presentzia. Haiekin batera, bertze ohitura batzuk agertu dira eskoletan. Gero eta neskato gehiago musulmanen buruzapia jantzita joaten hasi dira eskolara, eta horrek gogoak asaldatu ditu.

Jacques Chirac Frantziako presidente ohiak 1905eko legea aldatzeko proposamena egin zuen 2003an. Bertze saio bat egin zuen Frantziako Gobernuak 2005ean. Orduko erreformak, ordea, eskola kalitatearen eta delinkuentziaren aurkako legearen ildotik garatu ziren, erlijio ikurren errealitatea eremu zabalago batean kokaturik. 
Engoitik, eskolak ez die aitortzen emazte musulmanei buruzapia janzteko eskubidea. Ikasleen janzkeran erlijio edo sinesmen adierazpen izan daitezkeen ikur guziak saihestu nahi ditu eskolak. Baina eskola zuzendariek kudeatu behar dute egoera, eta ez da beti aise egiten.Usaian konponbideren bat hobesten dute, liskarrik ez sortzeko. Ileak gordetzea da emazte musulmanen helburua. Lepoko batekin edo kirola egiteko oihalen batekin eginez gero, zuzendariak baimena ematen dio horrela egoteko ikasgelan. Ipar Euskal Herrian gutxi izaten dira muturreko jarrerak, bai zuzendarien partetik, bai emazteen partetik.

Katolikoen kasuan, erabakia korapilatsua dela diote eskola zuzendariek. Ikasleei ez diete debekatzen gurutzea lepotik zintzilik eramatea, baldin eta ikurra atorraren barnetik badoa, edo ez bada «ikusgarriegia». Hain zuzen, eskolako zuzendariak deliberatzen du noiz den onargarria eta noiz ikusgarriegia gurutzearen neurria.
Ikurrak, erlijiotik harago
Erlijio ikurren eztabaida eskola kalitatearen, ikasleen itxura egokiaren, segurtasunaren eta delinkuentziaren eztabaidan kokatu dute. 2005eko eztabaidaren ondorioz, eskolan tanga erabiltzea debekatu nahi zieten neskei, «ikasleen arreta desbideratzen» zuelako. 

Eskola zuzendarien esku gelditzen dira erabakiak, eta anitzetan ez dute legedia bururaino eramaten, nahiz eta teorian ikasle bat kanpora dezaketen Che Guevararen aurpegia duen atorra eramateagatik edo euskal kulturaren adierazle den txapela janzteagatik. Horrelako «zalantzak» saihesteko, uniformearen erabilera proposatzera heldu ziren Frantziako diputatu batzuk.

